
Bakı Ağır Cinayətlər Məhkəməsində 

Anar Asəf oğlu Məmmədlinin son sözü 

 

Hörmətli məhkəmə heyəti və məhkəmə iştirakçıları! 

 

Mənə qarşı irəli sürülən  ittihamlar üzrə bu məhkəmə prosesi bir il öncə 

başlayarkən bildirmişdim ki, Daxili İşlər Nazirliyi Bakı Şəhər Baş Polis İdarəsinin apardığı 

cinayət işini siyasi sifarişli və əsassız hesab edir, belə ittihamlar üzrə məhkəmə prosesini 

siyasi tamaşa sayıram. Ötən dövr ərzində cərəyan edən məhkəmə prosesləri mənim 

qənaətimi yanıltmadı. Bu müddət ərzində məhkəmə nə ətraflı və müfəssəl araşdırma 

apardı, nə istintaqın tutarsız və sübutsuz ittihamlarını sorğuladı, nə də mənim çoxsaylı 

vəsatətlərimi təmin etdi. Belə bir məhkəmənin yekunu olaraq, müdafiəm üçün son çıxışımı 

etməyim təbii ki, faydasız və səmərəsiz görünə bilər. Ancaq bəzi ictimai öhdəliklərimi 

nəzərə alaraq, son sözümü təqdim etməyi zəruri sayıram.   

Əvvəla qeyd edim ki, bu çıxışım Azərbaycan məhkəmə-hüquq sisteminin mövcud 

eybəcərliklərini gələcəkdə araşdıracaq tədqiqatçılar və hüquqşünaslar üçün nəzərdə 

tutulub. Əminəm ki, nə zamansa bütün siyasi repressiya qurbanlarına bəraət veriləcək, 

onların məruz qaldığı hazırki siyasi təqiblər isə öz tarixi-hüquqi qiymətini alacaq. Mən 

həmçinin inanıram ki, dünyada demokratik inkişaf prosesini keçmiş xalqlar sırasına nə 

vaxtsa Azərbaycan xalqı da qoşulacaq və indi milli utanc nümunəsi olan siyasi 

repressiyalara görə bir gün milli qınaq mərhələsi başlayacaq. Şübhəsiz ki, o zaman bu 

cür qondarma cinayət işləri əsasında təqiblər və həbslərin haqq, hüquq və ədalət 

anlayışlarını tapdaladığı etiraf olunacaq, bizim azadlıq hüququmuzun pozulması siyasi 

cinayət əməli kimi tanınacaq və həqiqi məhkəmələr isə bu hadisələrə öz hüquqi qiymətini 

verəcək.  

Bu çıxışım həmçinin 20 ildən artıqdır ki, məni vətəndaş hüquq və azadlıqları 

uğrunda mübarizəyə həvəsləndirən siyasi inancımla bağlıdır. Mənim siyasi inancıma görə 

insanların hüquqları uğrunda mübarizədə məğlubiyyətlər və uğursuzluqlar müvəqqəti 

səciyyə daşıyır. Bu proses yekunda uğurla nəticələnəcək və gələcəkdə Azərbaycan 

vətəndaşları da müasir tarixin ən qaranlıq siyasi dövrünü arxada qoyub, siyasi aydınlığa 

çıxaracaq, siyasi azadlıqlarına qovuşacaqlar. Məhz o xoşbəxt nəslin təmsilçiləri üçün bu 

çıxışım tarixi ipucu rolunu oynasın. 

Beləliklə, həyatım boyu ikinci dəfə üzləşdiyim siyasi sifarişli həbsimlə bağlı bu 

binada ikinci dəfə müdafiə çıxışı etməyə məcbur qalıram. Təbii ki, 2014-cü ildə olduğu 

kimi indi də özümü təqsirli hesab etmədiyimi, hər hansı cinayət əməlimin olmadığını 

bəyan edirəm. Mənə görə, ədalət mühakiməsinin əsas məqsədi həqiqəti ortaya 

çıxarmaqdır. Amma ədalət mühakimə hüququnu qorumaq əvəzinə siyasi sifarişlər icra 

etməklə vətəndaşlar üçün Bakı Siyasi Cinayətlər Məhkəməsinə çevrilən bu məhkəmədən 

ciddi ümidim olmadığı üçün bu qondarma cinayət işi ilə bağlı həqiqəti təqdim etmək 

istəyirəm.  

Nəhayət, ötən iki ildən artıq müddətdə siyasi sifarişli həbsimə etiraz edən və məni 

müdafiə edən həmvətənlərimə, vəkillərimə və insan hüquqları müdafiəçilərinə mənim 

təqsirsiz olduğuma inandıqları, bununla da ailəmə və yaxınlarıma mənəvi dəstək nümayiş 

etdirdikləri üçün təşəkkür edirəm! 

Mən həmçinin dünyanın müxtəlif ölkələrində çalışan insan hüquqları fəalları, 

vətəndaş cəmiyyəti təmsilçiləri, seçki ekspertləri və siyasi xadimlərə azadlıq hüququmun 

müdafiəsi uğrunda çağırışları və təşəbbüslərinə görə minnətdarlığımı bildirirəm. Bununla 

yanaşı, uzun illər əməkdaşlıq etdiyim BMT-nin İnsan Hüquqları Şurası, ATƏT, Avropa 

Şurası və Avropa Birliyinin müxtəlif strukturlarında çalışan əməkdaşlara, habelə 

beynəlxalq insan hüquqları təşkilatlarına Azərbaycanda siyasi repressiya qurbanlarını 

müdafiə etdikləri üçün təşəkkür edirəm. 

Mən dünyadakı bütün insanların azad, ədalətli və bərabər şərtlər çərçivəsində 

yaşamaq haqqını hansısa dövlətin daxili məsələsi hesab etməmiş, əksinə bu haqqın 

bütün ölkələr üçün beynəlxalq öhdəlik olduğuna inanmışam. Həbsdə olduğum müddətdə 

mənim bu inancıma həmrəylik göstərən hər kəsə minnətdaram! 

 

               İttihamların əsassız və yalançı mahiyyəti 

Hazırki iddialar və ittiham aktına gəldikdə, qısaca olaraq bizə qarşı irəli sürülən 

ittihamlarda ortaya çıxan hüquqi ziddiyyətlər və qanunsuzluqlara diqqətinizi çəkmək 

istərdim.  

İstintaq qrupu həqiqiliyini müəyyən etmək mümkün olmayan bir sıra layihə 

sənədləri təqdim edərək, iddia edir ki, guya bunlar Seçkilərin Monitorinqi və 

Demokratiyanın Tədrisi Mərkəzi adından bağlanmış müqavilələrdir və mən bu sənədlərdə 

göstərilən maliyyə vəsaitlərini tamah niyyəti ilə əldə etmişəm. Ancaq məhkəmə dövründə 

bizim tələblərimizə baxmayaraq, bu materialların həqiqiliyi ilə bağlı orada adı çəkilən 

beynəlxalq təşkilatlara sorğular göndərilmədi. Eyni zamanda nə istintaq orqanı, nə də 

məhkəmə bu qondarma sənədlərdəki maliyyə vəsaitlərinin həqiqətən qəbul olunub-

olunmamasını hərtərəfli şəkildə araşdırmadı. İstintaq bu çürük və boş iddiasını davam 

etdirərək, həmin sənədlərdə bəhs edilən maliyyə vəsaitinin, yəni 500 min manatdan artıq 

məbləğin qaçaqmalçılıq yolu ilə ölkəyə gətirildiyini, bununla da kifayətlənməyərək, xeyli 

miqdarda əmlakın leqallaşdırıldığını iddia edir. Halbuki bu iddiaların araşdırılması üçün 

aşağıdakı mötəbər suallar məhkəmə dövründə araşdırılmadı: 

1) İstintaq həqiqətən ittiham aktında göstərilən qrant müqavilələrinin həqiqiliyinə 

əmindirsə, niyə bu sənədlərin orijinal versiyasını təqdim etmədi? 

2) İstintaq orqanı bu müqavilələrdə adı çəkilən beynəlxalq təşkilatlara sorğu 

göndərməyə niyə ehtiyac görmədi? 

3) İstintaq maliyyə vəsaitlərinin mənim tərəfimdən qəbul olunaraq ölkəyə gətirildiyinə 

dair niyə sübut və dəlillər təqdim etməyib? 

4) İstintaq orqanı bu vəsaitlərin qaçaqmalçılıq yolu ilə əldə olunduğunu iddia edirsə, 

bu vəsaitlərin gömrükdə bəyan edilmədən gizli şəkildə keçirildiyinə dair  sübutlara, 

şahid ifadələri və digər dəlillərə malikdirmi? 

5) SMDT-nin dövlət qeydiyyatı olmadan fəaliyyət göstərməsi hansı konkret hüquq 

normasına əsasən özlüyündə “qanunsuz fəaliyyət” kimi qiymətləndirilir? Hüquqi 

şəxs kimi dövlət qeydiyyatının olmaması ilə həyata keçirilən fəaliyyətin cinayət 

xarakterli olması arasında səbəbli əlaqə hansı sübutlarla müəyyən edilmişdir?  

 

Maraqlıdır ki, istintaq orqanı maliyyə vəsaitlərinin cinayət yolu ilə əldə olunduğunu 

iddia edərkən, bu qənaətini yalnız SMDT-nin dövlət qeydiyyatına alınmaması və müxtəlif 

müqavilələrin guya qrant mqaviləsi kimi qeydiyyatdan keçirilməməsi ilə əsaslandırıb. 

Əslində isə milli qanunvericilikdə həm ictimai birliyin dövlət qeydiyyatı olmadan fəaliyyəti, 

həm də hansısa qrant müqaviləsinin qeydiyyata alınmaması cinayət əməli kimi nəzərdə 

tutulmayıb. Əksinə, milli qanunvericilik və Azərbaycan hökümətinin də rəsmi mövqeyinin 

də etirafına əsasən qeydiyyatı olmayan ictimai birliklər Azərbaycanda fəaliyyət göstərə, 

hətta başqa təşkilat və şəxslərin bank hesablarına vəsait də əldə edə bilərlər.  

Ümumiyyətlə isə hətta inzibati qaydalarla tənzimlənən qrantın qeydiyyatı 

qaydalarının pozulması milli qanunvericilikdə inzibati xətalar və pozuntular kateqoriyasına 

daxildir. İnzibati və ya qeydiyyat xarakterli məsələlərin süni şəkildə cinayət əməli kimi 

təqdim olunması qanunçuluq prinsipinə və cinayət qanununun genişləndirici şəkildə 

təfsirinin yolverilməzliyi tələbinə də açıq şəkildə ziddir. Belə olduğu halda bu  istintaqı 

başlayanlar, idarə edənlər və müdafiə edənlər hansı hüquqi zəkaya və məntiqə əsasən 

inzibati pozuntular kateqoriyasına daxil olan hallarla bağlı cinayət əməli və cinayət 

məsuliyyətinin yaranmasına dair “hüquqi” əsaslandırmanı tərtib ediblər?! Necə ola bilər 

ki, inzibati pozuntu kimi nəzərdə tutulan hallar cinayət əməli və cinayət məsiliyyəti kimi 

təqdim olunur? Təəssüflər olsun ki, ötən bir ildə bu absurd halları məhkəmədə 

səsləndirsəm də, məhkəmə heyətinin bu cür kobud hüquqi ziddiyyətə aydınlıq gətirməyə 

cəsarəti çatmadı.  

Xüsusi ilə istintaq orqanı ən mühüm hüquqi faktı da qəsdən nəzərə almır. Belə ki, 

həm-təsisçisi və rəhbəri olduğum SMDT-nin dövlət qeydiyyatına alınmasının təmin 

edilməsi Azərbaycan dövlətinin Avropa İnsan Hüquqları Məhkəməsinin qüvvəyə minmiş 

qərarından irəli gələn hüquqi öhdəliyi idi. Hökumət bu qərarı vaxtında icra etməməkdə 

davam edir, SMDT-nin qeydiyyatını qanunsuz şəkildə hələ də gecikdirilir. Başqa sözlə 

Azərbaycan hökuməti öz üzərinə düşən milli və beynəlxalq hüquqi öhdəliyini yerinə 

yetirməməsinin məsuliyyətini SMDT-nin və onun nümayəndələrinin üzərinə ata, öz 

qanunsuz hərəkətsizliyindən isə cinayət ittihamını əsaslandırmaq üçün istifadə edə 

bilməz. Bu planlaşdırılmış qondarma hüquqi təqib əvvəlcə təşkilatın qeydiyyatına mane 

olmaq, sonra isə məhz həmin qeydiyyatsızlığı onun nümayəndələrini cinayət 

məsuliyyətinə cəlb etmək üçün əsas kimi göstərmək planına əsasən hazırlanıb və həyata 

keçirilir. Bu isə hüquqi dövlət prinsipinin nümayişkəranə şəkildə inkarı və hüquqdan sui-

istifadənin ən bariz və çox savadsız şəkildə təşkil edilmiş nümunəsidir. 

Bundan başqa, qaçaqmalçılıq ittihamı üzrə bizə qarşı irəli sürülən ittihamda nə 

konkret dəlillər var, nə cinayət məcəlləsinin müvafiq maddəsi üzrə əsaslandırma var, nə 

də ki, Azərbaycanın digər sahəvi qanunvericiliyinin (ictimai birliklər haqqında, qrant 

haqqında, ölkəyə gəlmək və ölkədən getmək haqqında və.s.) konkret pozuntu halları var. 

Eyni zamanda hansısa maliyyə vəsaitinin gizli şəkildə ölkəyə gətirilməsinə, habelə belə 

qanunsuz əməldə iştiraka və ya yardıma dair ittiham aktında hansısa dəlil, şahid ifadəsi, 

video və foto görüntülər də mövcud deyil.  

   Cinayət yolu ilə əldə edilmiş əmlakın leqallaşdırılması ittihamı üzrə bizim törətdiyimiz 

hər hansı cinayət əməli sübut edilməyib. Eyni zamanda bu ittihama əsasən nə konkret 

əmlak müəyyən edilib, nə də hansısa əmlakın gizlədilməsi halı göstərilib.  

      Göründüyü kimi, ittiham tərəfinin bizim guya qanunsuz yolla ölkəyə maliyyə vəsaiti 

gətirməyimizə dair iddiası nə maddi sübut və ya dəlilə, nə şahid ifadəsinə, nə də milli 

qanunvericilikdə nəzərdə tutulan hər hansı qanuni əsasa söykənir. İttiham tərəfinin 

qaçaqmalçılıq ittihamı yalnız boş və əsassız söz yığınından ibarətdir. Məsələn, müdafiə 

tərəfi kimi biz tələb edirik ki, mənim ölkəyə giriş-çıxışım zamanı Dövlət Gömrük 

Komitəsinə təqdim etdiyim gömrük bəyannamələrinin əldə olunması məqsədilə bu 

quruma məhkəmə tərəfindən sorğu göndərilsin. Ancaq dövlət ittihamçısı bizim bu 

vəsatətimizə etiraz edərək, mövqeyini belə əsaslandırmağa çalışdı ki, mən qaçaqmalçılıq 

əməlini gizli şəkildə də törədə bilərəm. Yəni, ittiham tərəfinin mənim qaçaqmalçılıq 

əməlimi törətdiyimə dair sübutu yoxdur, amma ehtimal edir ki, mən bu əməli “gizli” şəkildə 

törətmişəm. Bu absurd yanaşmaya görə, ittiham tərəfinin əlində mənim qaçaqmalçılıq 

cinayəti “törətməyimə” dair faktlar deyil, təxminlər və ehtimallar var. Bu cür yanaşma 

hüququn aliliyi dəyərinə ziddir və belə münasibətin əsasında dəqiqlik, qərəzsizlik və 

müəyyənlik kimi hüquqi qiymətləndirmə prinsiplərinə etinasızlıq dayanır.  

Təəssüflər olsun ki, mənim istintaq orqanının ittihamları üzrə yuxarıda 

sorğuladığım məqamları məhkəmə heyəti görməzdən gəldi. Nə mən, nə də Anar 

Abdullayev cinayət hüququ üzrə mütəxəssisik. Amma bu məhkəməyə cəlb olunan dövlət 

ittihamçıları da, hakimlər də cinayət hüququ üzrə təhsil almış, təcrübə qazanmış 

şəxslərdir. Necə olur ki, bizim səsləndirdiyimiz ağlabatan və məntiqi suallar məhkəmənin 

diqqətini çəkmir, araşdırma və yenidən tədqiqata səbəb olmur?! Məsələ burasındadır ki, 

həbs olunduğum ilk gündən mən ittihamlarla bağlı xeyli sayda faktlar gətirmiş, həm 

istintaq qrupuna, həm də məhkəmələrə təqdim etmişəm. Amma bunların heç birinə diqqət 

yetirilməyib. Məşhur xalq məsəlində deyildiyi kimi, sən hansı havanı çalsan da, mən 

Heyvagülünü oynayacam.  

Məni bu cinayət işi ilə bağlı sarsıdan məqamlardan biri də Anar Abdullayevin bu 

prosesə təqsirləndirilən şəxs kimi cəlb olunmasıdır. Mən Anarı 10 il yaxındır ki, ictimai 

fəal və bloger kimi tanıyıram. Bir çox təlimlərimdə o da iştirakçı olub və sıx ünsiyyətimiz 

yaranıb. Bəzi araşdırmalarımda mənə kömək edib, bəzən isə onun beyəlxalq tədbirlədə, 

o cümlədən beynəlxalq seçki müşahidə missiyalarında iştirakına yardım etmişəm.  

Ancaq məhz istintaq orqanı mənim ətrafımda “mütəşəkkil dəstə” görüntüsü 

yaratmaq üçün A.Abdullayevi bu prosesə təqsirləndirilən şəxs kimi cəlb etdi. Əfsus ki, bu 

addımı atarkən, anasının səhhəti ilə bağlı ailə vəziyyətinə diqqət yetirmədi. Anarın anası 

oğlunun qayğısına möhtacdır və Anar onun yanında olmalıdır. Məhz Anarın həbsindən 

sonra anasının vəziyyəti ötən bir ildə kəskinləşdi və Psixoloji Dispanserə yerləşdirildi. 

Göründüyü kimi, istintaq orqanı həbsimlə bağlı siyasi sifarişi icra edərkən, uydurduğu 

mütəşəkkil dəstə iddiasını A.Abdullayevi mənimlə bağlı cinayət işinə cəlb etməklə “həll” 

etməyə çalışıb. Bu olduqca rüsvayçı yanaşmadır və bu vəziyyət A.Abdullayevin azadlığa 

çıxması ilə həllini tapmalıdır.  

Ümumiyyətlə, mənim həbsimdən sonra cərəyan edən proseslər göstərir ki, mənim 

ətrafımdakı “mütəşəkkil dəstə” üzvlərinin kimliyi ilə bağlı qərarsızlıq olub. Əvvəlcə məni  

Məclis.info onlayn platformasının rəhbəri İmran Əliyevə qarşı açılan cinayət işinə 

təqsirləndirilən şəxs kimi daxil etdilər. Bir il sonra məni bu cinayət işindən ayırdılar və 

SMDT ilə bağlı qondarma cinayət işi açdılar. SMDT ilə bağlı cinayət işinə isə bu qurumun 

keçmiş əməkdaşı Məmməd Məmmədzadəni də təqsirləndirilən şəxs kimi cəlb etdilər. Çox 

keçmədi ki, onunla bağlı materiallar DİN Bakı Baş Polis İdarəsindən alınıb Baş 

Prokurorluğa verilib. Nəticədə isə SMDT ilə bağlı 2 cinayət işi meydana çıxdı və 2 fərqli 

dövlət qurumu bu siyasi repressiyaya cəlb olundu.  Beləliklə, bizim SMDT ilə bağlı 

fəaliyyətimizə görə mahiyyətcə oxşar, formaca fərqli iki qondarma cinayət işi ortaya çıxdı. 

M.Məmmədzadənin işi Baş Prokurorluğa verildikdən sonra A.Abdullayev mənim 

ətrafımda “mütəşəkkil dəstə” görüntüsü yaratmaq üçün təqsirləndirilən şəxsə çevirildi. 

Hazırda mənə qarşı ittihamlar və istifadə olunan cinayət materialları M.Məmmədzadəyə 

şamil edilir və o da haqsız yerə 1 ildən çoxdur həbsdədir. Bu cür vəziyyət öz absurdluğu 

ilə hazırda Azərbaycan hüquq-mühafizə sistemində tragikomik idarəçiliyin miqyasını 

göstərir.  

Bununla yanaşı, qanunsuz sahibkarlıq və vergidən yayınma kimi ittihamlara dair 

konkretlik və müəyyənlik yoxdur. Maraqlıdır ki, ittiham tərəfi məni qanunsuz sahibkarlıq 

fəaliyyətində ittiham edərkən, son illər gördüyüm işləri, həyata keçirdiyim çalışmaları 

qanunazidd fəaliyyət sayır. Elə isə gəlin aydınlaşdıraq ki, mənim “qanunsuz sahibkarlıq” 

fəaliyyətimin çərçivəsi necə olub?! 

 

 “Qanunsuz sahibkarlıq” kimi ittiham olunan fəaliyyətim 

  İkinci dəfə həbs olunduğum 29 aprel 2024-ci il tarixinədək, yəni 20 ilə yaxın müddət 

ərzində mənim Azərbaycan Respublikası ərazisində fəaliyyətim əsasən SMDT 

çərçivəsində azad və ədalətli seçkilərin keçirilməsi, bu məqsədlə yerli seçki 

müşahidəçiliyinin təşkili, vətəndaşların siyasi hüquqlarının müdafiəsi və onların ictimai-

siyasi həyatda fəal iştirakının təbliğindən ibarət olub.  

     Bu fəaliyyət çərçivəsində seçkilər zamanı vətəndaşlara könüllü seçki müşahidəçiliyinin 

tərəfsiz və peşəkar qaydada təşkili ilə bağlı təlimlər keçmişəm, metodik vəsaitlər 

hazırlamışam. Bununla yanaşı vətəndaş birlikləri və yerli icma qruplarının yerli səviyyəli 

idarəetmədə səmərəli şəkildə iştirakı üçün bacarıqlarının artırılmasına töhfə verməyə 

çalışmışam. Bu illər ərzində təlimlər, seminarlar, vətəndaş forumları, seçicilərin məhəlli 

görüşlərinin təşkilində, metodik vəsaitlər və təlim materiallarının hazırlanmasında iştirak 

etmişəm. Konkret olaraq, 2020-2024-cü illərdəki fəaliyyətimə gəldikdə, həm istintaqa ilkin 

ifadəmdə, həm də bu məhkəmədə sərbəst ifadəm zamanı bildirdiyim kimi müxtəlif 

regional və beynəlxalq layihələrdə iştirak edərək, xidmət göstərmiş və qonorar almışam. 

Bəzi fəaliyyətləri icra edərkən, müxtəlif sahələrdə çalışan təcrübəli ekspertlərin 

xidmətindən istifadə etmiş, aldığım qonorarlardan həmin şəxslərə də ödəniş etmişəm. 

Yəni, 2020-2024-cü illər üçün fəaliyyətimdə nə iştirak etdiyim layihələr, nə də aldığım 

qonorarlar ittiham tərəfinin iddia etdiyi şəkildə və miqyasda olmayıb. Ancaq nədənsə ötən 

iclasların birində hakim “şahidlər də ödənişlər edildiyini bildirib” deyərək, mənim irəli 

sürdüyüm vəsatətdən imtinanı əsaslandırmağa çalışdı. Halbuki, bu məhkəmədə ifadə 

verən şahidlərin təsdiqlədiyi, mənim isə inkar etmədiyim ödənişlərin ümumi məbləği 3180 

manat olub.  

     Göründüyü kimi, həm mənim, həm də mənimlə əməkdaşlıq edən şəxslərin ifadələri 

fərqli mənzərə yaradır və maliyyə məbləğini göstərir. Bundan artıq maliyyə vəsaitini qəbul 

etməyim, xərcləməyim və ödənişlər etdiyimə dair sübutlar, ifadələr, sənədlər və dəlillər 

varmı? Yoxdur!  

       Ümumiyyətlə, 20 illik ictimai fəaliyyətim dövründə Azərbaycan vətəndaşlarının siyasi 

hüquq və azadlıqlarının müdafiəsi, habelə azad və ədalətli seçkilərin təbliğinə 

ünvanlanmış tədbirlərim, çalışmalarım və araşdırmalarım nə ölkə Konstitusiyası, nə də 

milli qanunvericiliyə zidd olub. Əksinə, bu çalışmaların hər biri Azərbaycan 

vətəndaşlarının siyasi azadlıqlarını əsas götürməklə, demokratik vətəndaşlıq və 

demokratik idarəçilik mədəniyyətinin formalaşmasına xidmət etməklə, tamamilə legitim 

əsaslara malik olub. Əlavə olaraq qeyd edim ki, təsisçisi və rəhbəri olduğum Seçkilərin 

Monitorinqi və Demokratiyanın Tədrisi Mərkəzinin dövlət qeydiyyatı olmadan fəaliyyət 

göstərməsi, mənim bu qurum adından çıxışlar etməyim, hesabatlar və araşdırma 

sənədləri hazırlayıb yaymağım qeyri-qanuni addım deyil. Əksinə, bu qurumun Ədliyyə 

Nazirliyində qeydiyyata alınmaması, o cümlədən bu qurumun qeydiyyatı ilə bağlı Avropa 

İnsan Hüquqları Məhkəməsinin qərarının tanınmaması mənim birləşmək azadlığımın 

kobud şəkildə pozulmasıdır. Məhz bu səbəbdən də istintaq qrupu tərəfindən SMDT-nin 

“qeydiyyatsız qurum” olmasının ittiham aktında dəfələrlə vurğulanması gülünc və 

savadsız hüquqi yanaşma nümunəsidir. Qanunsuz sahibkarlıq fəaliyyəti anlayışına görə, 

bu cür əməl sahibkarlıq fəaliyyətinin zəruri əlamətləri, sistemli xarakteri ilə seçilməli, 

mənfəət niyəti göstərilməlidir. Ancaq bizim fəaliyyətimiz ictimai mənafeyə, yəni 

vətəndaşların maariflənməsi, hüquqlarının qorunması və təbliğinə ünvanlandığından qəti 

olaraq qanunsuz fəaliyyət kimi təqdim oluna bilməz. Belə bir təşəbbüs ictimai fəaliyyətin 

cinayət fəaliyyəti kimi göstərilməsi cəhdidir və heç bir hüquqi əsasa malik deyil.  

      Ümumiyyətlə, yuxarıda sadaladığım çalışmaların istintaq qrupu tərəfindən “qanunsuz 

sahibkarlıq” fəaliyyəti hesab olunmasını hüquqi nihilizm nümunəsi sayaraq, universal 

cinayət hüququnda təsbit olunan qanunsuz sahibkarlıq anlayışının Azərbaycan 

məhkəmə-hüquq sistemində ya bilərəkdən, ya da bilməyərəkdən yanlış şərh olunduğunu 

göstərir. Əgər indiki məhkəmə prosesində qanunsuz sahibkarlıq cinayəti ilə bağlı bu cür 

əsassız yanaşmaya aydınlıq gətirilməzsə, bu bir daha göstərəcək ki, Azərbaycan 

məhkəmə-hüquqi sistemi mürtəce mahiyyətə malikdir.  

      Acınacaqlı haldır ki, istintaq qrupu axtarış apararkən, SMDT rəhbəri kimi hazırladığım 

və üzərində SMDT-nin loqosu, veb səhifəsi və e-poçt məlumatları olan vizit kartlarımı 

götürərək, məni rəsmi sənədlərin saxtalaşdırılması əməlində ittiham edir. Bu cür mürtəce 

dünyagörüşə yalnız belə qiymət vermək olar – ehkamçı bürokratizm! 

      İstintaq orqanı mənə qarşı vergidən yayınma ittihamını irəli sürərkən, 

əsaslandırmasını da bu cür mürtəce ruhla icra edərək, analoqu olmayan nəticəyə gəlib. 

Belə ki, istintaqda nə vergi, nə də audit yoxlanması üzrə əməliyyat aparılmadan ittiham 

aktına İqtisadiyyat Nazirliyi yanında Dövlət Vergi Xidmətinin mütəxəssis rəyi əlavə olunub. 

Bu rəydən məlum olur ki, onu hazırlayan müfəttişin sərəncamında istintaqın ona verdiyi 

hansısa qeyri-müəyyən materiallar olub. Bu baxımdan mənə Vergilər Xidməti müfəttişinin 

rəyi əsasında 77 min manat məbləğində vergidən yayınma sanksiyasının müəyyən 

edilməsi, o cümlədən həmin rəyin Ədliyyə Nazirliyi Ekspertiza Mərkəzində təsdiqlənməsi 

absurd yanaşmadır. Çünki bu müfəttiş ona təqdim olunan materialların mənşəyini, 

mənbəyini və həqiqiliyini sorğulamadan hesablama apararaq, mənim guya ki, 77 min 

manat məbləğində vergidən yayınma əməlini törətdiyimi təsdiqləyib. Faktiki olaraq, bu 

müfəttiş inzibati təzyiq əsasında istintaqın ondan tələb etdiyi “hesablama”nı apararaq, 

istintaqın iddiasını isbat etməyə çalışıb. Çünki, bu müfəttiş sorğulamayıb ki, həmin 

materiallarda adı keçən layihələr, qrant müqavilələri və sair materiallar həqiqətən 

mövcuddurmu? Bununla da həm vergi yoxlaması, həm də maliyyə-audit təftişi üzrə 

universal qaydalar pozularaq, mənim həqiqətən də adı çəkilən maliyyə vəsaitlərini qəbul 

etdiyimə, idarə etdiyimə və xərclədiyimə dair əsaslar və sübutlar olmadan ekspert rəyi 

hazırlanıb. Bu mütəxəssis rəyi ilə bağlı məhkəmədə təqdim etdiyimiz vəsatətdə 

bildirdiyimiz kimi, burada vergi bazasının ilkin sənədləri, vergi hesablamasının 

metodologiyası və nəhayət vergi öhdəliyinin hüquqi mənbəyi göstərilməyib.  

     Beləliklə, mənə qarşı irəli sürülən ittihamların əsassız və siyasi sifarişli olduğunu 

yuxarıda ifadə etdiyim dəlillər və arqumentlərlə göstərərək, ittihamların hər biri üzrə bəraət 

tələb edirəm. Eyni zamanda mənimlə bağlı həbs-qətiimkan tədbirinin ləğv olunmasını, 

vergi borcunun silinməsini və əmlakımın geri qaytarılmasını tələb edirəm. Xatırladıram ki, 

29 aprel 2024-cü ildə, yəni saxlandığım gün yaşadığım evdə və şəxsi avtomobilimdə 

axtarış zamanı bəzi əşyalarım, o cümlədən 6600 manat, 780 ABŞ dolları və 200 avro 

məbləğində maliyyə vəsaiti məndən götürülüb. Bir müddət sonra isə hazırda BŞBPİ-də 

saxlanılan avtomobilim üzərinə həbs qoyulub. Məndən götürülən əşyalar arasında milli 

pasportum, sürücülük vəsiqəm, müxtəlif sertifikatlarım, 2 ədəd mobil telefon və 

kompüterlərim olub. Xüsusi olaraq vurğulamaq istərdim ki, kompüterimdə mənim əqli 

mülkiyyətimə məxsus araşdırmalar, dissertasiya materialları, məqalələr və akademik 

ədəbiyyat, o cümlədən şəxsi ailə fotoları olub. Məhkəmədən xahiş edirəm ki, məndən 

götürülmüş bütün əşyaların, sənədlər və avadanlıqların, maliyyə vəsaiti və avtomobilin 

geri qaytarılmasını təmin etsin.  

       

 Bizim siyasi nifrət doğuran fəaliyyətimiz 

      Belə əsassız və faktlardan yoxsul cinayət işini öz peşəsinə hörmət qoyan heç bir 

hüquqşünas hazırlamaz və ya müdafiə etməz. Eynilə hüququn üstün olduğu hansısa 

ölkədə məhkəmələr bu cür cinayət işi üzrə nəinki kimisə mühakimə edər, əksinə belə bir 

ittiham aktını rədd edərək, öz nüfuzunun və konstitusion kimliyinin zədələnməsinə imkan 

verməz. Amma biz ötən bir ildə gördük ki, bizə qarşı irəli sürülən bu ittihamlar hüququn 

aliliyi və ədalət mühakiməsi hüququnun prinsiplərinə söykənməsə də, həm prokurorluq 

orqanı, həm də bu məhkəmədə ciddi-cəhdlə qorunur. Bunu isə belə izah etmək olar – bu 

cinayət işi siyasi sifarişlidir və hazırda ölkədə cərəyan edən siyasi repressiyanın bir 

parçası kimi bizi cəzalandırmağa yönəlib. Yəni, Azərbaycan hakimiyyəti məhkəmələri bu 

cəzalandırma prosesinə cəlb edərək, mənə qarşı 2013-cü ildə başladığı siyasi təqibi 

davam etdirir. Ancaq bu mərhələdə bir hüquq müdafiəçisi və vətəndaş cəmiyyəti fəalı kimi 

mən tək deyiləm. Hazırda ölkədə siyasi repressiyanın qurbanı olan onlarla insan var. Elə 

isə bu repressiyanın, o cümlədən mənim siyasi motivli həbsimin səbəbi nədir?  

     Bu səbəbləri anlamaq üçün ilk növbədə siyasi repressiya qurbanlarının həbsdən öncə 

çalışdığı fəaliyyət istiqamətlərinə, ölkədə baş verən ictimai-siyasi proseslərlə bağlı 

mövqeyinə, vətəndaş hüquq və azadlıqlarının pozulması hallarına münasibətinə nəzər 

salmaq gərəkdir. Konkret olaraq mənim siyasi repressiyanın hədəfinə çevrilən 

fəaliyyətimə gəldikdə, bu 25 il öncə ictimai fəaliyyətə başladığım dövrdən indiyədək 

dəyişməyib. Mən 13 il əvvəl ilk dəfə siyasi motivli repressiyaya məruz qalanda da, 2 il 

öncə yenidən qondarma ittihamlarla həbs olunanda da Azərbaycan vətəndaşlarının siyasi 

azadlıqlarının, o cümlədən siyasi həyatda iştirak hüququ, seçki hüququ, sərbəst 

toplaşmaq və birləşmək hüquqlarının fəal müdafiəçisi idim. Xüsusi olaraq vurğulayım ki, 

20 il ərzində seçki eksperti kimi ölkədə keçirilən bütün seçkilərin hüquqi keyfiyyəti və 

nəticələri barədə dürüst, obyektiv və qərəzsiz olmuşam.  Ancaq Azərbaycan hakimiyyəti 

üçün dürüstlük və obyektivlik siyasi dəyər olaraq heç vaxt əhəmiyyət kəsb etməyib. Məhz 

bu səbəbdən də ölkədəki vətəndaş cəmiyyəti qurumlarından ictimai yalanlarına şərik 

olmağı gözləyirlər. Mənim təmsil etdiyim qurum heç vaxt bu cür ictimai yalanlara şərik 

olmayıb və seçkilərlə bağlı nöqsanları müəyyən edərək onların aradan qalxmasını tələb 

edib. Əgər bizim ölkəmizdə Seçki Məcəlləsi qəbul olunduğu 2003-cü ildən bəri dəfələrlə 

dəyişdirilərək, mürtəce qanuna çevrilibsə, seçici siyahıları hər il səhlənkar və qeyri-dəqiq 

qaydada tərtib olunubsa, seçkiqabağı siyasi mühit əsas demokratik azadlıqların 

pozulması ilə müşayiət olunubsa, yerli icra hakimiyyəti strukturlarının inzibati müdaxiləsi 

nəticəsində səsvermə və səslərin sayılması prosesi kobud qanun pozuntuları ilə baş 

tutubsa, buna görə yerli seçki müşahidəçiləri deyil, bu cür seçkiləri təşkil edənlər 

məsuliyyət daşıyırlar! Məsələn, həbsimdən öncə müşahidə etdiyim sonuncu seçki 7 fevral 

2024-cü ildə keçirilən növbədənkənar prezident seçkisi olub. Bu seçki ərəfəsində ölkədə 

150 nəfərdən artıq siyasi məhbus, sərbəst toplaşmaq azadlığına siyasi qadağalar olduğu 

üçün mən seçkiqabağı mühitin demokratik və azad olmadığını bəyan etmişəm. Həmçinin 

seçkidə namizəd olan şəxslərin heç biri höküməti və onun başçısını tənqid etmədiyi, 

əksinə alternativ sayılan namizədlər digər namizəd İlham Əliyevin siyasətini təriflədiyi 

üçün həmin seçki dövründə siyasi rəqabətin və alternativliyin olmadığını bildirmişəm. 

Seçki günü MSK-da dərc olunan elektron məlumat bazasında təhlil apararaq, seçki 

fəallığı ilə bağlı rəqəmlərin şübhə doğurduğunu göstərmişəm. Təsəvvür edin ki, MSK-nın 

seçici fəallığı üzrə seçki günü saat 19:00-da yayılan rəqəmləri səsvermənin yekununa 

dair protokol məlumatlarla tutuşduraraq, bu rəqəmlər arasında 12 faizlik fərqin 

yarandığını, o cümlədən seçici fəallığı üzrə məlumatların süni olaraq şişirdildiyini 

müəyyən etmişəm. Məsələ burasındadır ki, Azərbaycandan kənarda indiyədək 13 ölkədə 

seçki eksperti kimi çalışmışam. Ancaq bu ölkələrin hər birində seçkilərin nəticələrinə dair 

qiymətləndirməm etiraza səbəb olmayıb, əksinə təqdir və etimadla qarşılanıb.  

     Aydındır ki, mən Azərbaycanda seçkilərə dair ictimai yalanlara qoşulsaydım nə 2013-

cü il, nə də 2024-cü ildə həbs olunardım. Təbii ki, Şərq despotizminin ən səciyyəvi 

cəhətlərini mənimsəyərək, Azərbaycanda siyasi repressiyaları institutlaşdırmış avtoritar 

rejim üçün mənim obyektiv və dürüst seçki müşahidəçiliyim qəbul olunmaz ictimai 

davranışdır. Çünki, ölkədə ifadə azadlığını, siyasi iştirak hüququnu və birləşmək 

azadlığını boğaraq, seçkili hakimiyyət orqanlarını inzibati müdaxilə və təzyiq gücünə 

nəzarətə götürən, nəticədə ictimai məkanı işğal altında saxlayan indiki despotik rejim 

üçün istənilən tənqidi fikir və ya alternativ mövqe qəzəb və nifrət doğurur. Məhz bu 

səbəbdən də hazırda mənim kimi repressiya qurbanlarının sayı 300 nəfərdən artıqdır. Elə 

bu məhkəmə binasında son bir ildə aparılan siyasi motivli proseslər mənim üzləşdiyim 

siyasi repressiyanın bənzər nümunələridir. Beləliklə, hazırki repressiyalar  ölkədə 

vətəndaş hüquq və azadlıqlarının məhdudiyyətinə qarşı etiraz səslərini boğmaq, ictimai 

məkanın işğalını kütləvi olaraq qəbul etdirmək və bunun üçün bizim üzləşdiyimiz təqibləri 

hamıya görk etdirmək məqsədi daşıyır.  

 

Sonuncu siyasi repressiya dalğasının səbəbləri və səciyyəvi cəhətləri 

İndi isə hazırki siyasi repressiya dalğasının səbəbləri, səciyyəvi cəhətləri və 

vətəndaş maraqlarına mənfi təsirlərindən bəhs etmək istərdim.  

     Fikrimcə, indiki siyasi repressiya dalğası 2013-2015-ci illərdə mənim də məruz 

qaldığım siyasi təqiblərin davamı, yəni həmin proseslərin 2023-cü ildə kütləvi qaydada 

bərpasıdır. Həmin dövrdə siyasi repressiya dalğası 2013-cü il prezident seçkisi ərəfəsində 

başlayaraq, vətəndaş cəmiyyəti və media ilə bağlı qanunların mürtəceləşməsi, onlarla 

hüquq müdafiəçisi, siyasi fəal və jurnalistin həbsi ilə müşayiət olundu və 2013-2015-ci 

illərin siyasi repressiya dalğası həmçinin siyasi hakimiyyətin insan hüquqları üzrə 

beynəlxalq öhdəliklərdən kəskin şəkildə uzaqlaşması,  insan hüquqları və demokratik 

institutları müdafiə edən beynəlxalq təşkilatlarla əməkdaşlığın durğunlaşması ilə 

nəticələndi. Məsələn, Azərbaycan vətəndaşlarının uzun illər faydalandığı beynəlxalq 

təşkilatların, cümlədən ATƏT-in Bakı ofisinin fəaliyyəti dayandırıldı. Beləliklə, 12 il əvvəlki 

siyasi repressiya dalğası siyasi azadlıqların, xüsusən də ifadə azadlığı, sərbəst 

toplaşmaq və birləşmək hüquqlarının total şəkildə boğulması ilə ölkədəki ictimai məkanı 

vətəndaşlar üçün qapalı əraziyə çevirdi. Ancaq ölkədə siyasi tiraniyanı daha da 

möhkəmlətmək niyyətində olan hakim siyasi rejim 2023-cü ildə yeni siyasi repressiya 

dalğasına başlamaqla bütün tənqidi səsləri və alternativ siyasi baxışları birdəfəlik 

susdurmaq niyyəti güddü. Çox keçmədi ki, ictimai məkanın tam şəkildə işğalı prosesi 

həyata keçirildi.  

        Bununla belə, unutmayaq ki, 2023-cü ildə başlayan sonuncu siyasi repressiya 

dalğası dünyada insan hüquqları sahəsində müşahidə olunan qlobal siyasi böhran 

dövrünə təsadüf etdi. 2022-ci ildə Rusiyanın Ukraynaya qarşı başladığı hərbi təcavüz 

Avropada təhlükəsizlik və enerji təminatı üzrə sıxıntıları artırmaqla yanaşı humanitar 

fəlakətin əsasını qoydu. Avropada, o cümlədən dünyanın yaxın regionlarında insan 

hüquqları və demokratik idarəçilklə bağlı maraqların arxa plana keçməsini geopolitik 

fürsət kimi dəyərləndirən Azərbaycan hakimiyyəti öz vətəndaşlarına qarşı 12 il əvvəl 

yarımçıq qalmış siyasi repressiyanı yenidən bərpa etmək üçün beynəlxalq siyasi 

şəraitdən bəhrələndi.  

     Ötən 4 ildə davam edən Rusiya-Ukrayna müharibəsi göstərdi ki, Kremlin başladığı 

hərbi təcavüz Ukraynanın ərazi bütövlüyü və suverenliyi ilə yanaşı, bu ölkədə 2004-cü 

ildən bəri başlayan demokratikləşmə və Avropaya inteqrasiya prosesini hədəf alıb. Çünki 

Kremlin xarici siyasəti avtoritar maraqların qorunmasına yönəlib və Rusiya ilə qonşu 

dövlətlərdə demokratikləşməni, azadlıq və ədalət dəyərlərinə söykənən dövlət idarəçiliyini 

Putin rejiminin maraqlarına təhlükə sayır. Məhz bu səbəbdən 4 ildir davam edən Rusiya-

Ukrayna müharibəsinə demokratik idarəçilik anlayışı ilə avtoritar idarəçiliyin qarşıdurması 

kimi də yanaşmaq lazımdır. Bu müharibə ötən 4 ildə ATƏT, Avropa Şurası və Avropa 

İttifaqı kimi demokratik institutların öz təməl dəyərləri ilə sınağa çəkilməsi, daxili siyasi 

böhranı və üzv dövlətlər arasında fikir ayrılıqlarının artması ilə nəticələnib. Təəssüflər 

olsun ki, Avropada İkinci dünya müharibəsi dövründə faşizmə qarşı nümayiş etdirilən 

siyasi qətiyyəti və siyasi həmrəyliyi indiki böhran şəraitində putinizmə qarşı münasibətdə 

müşahidə etmirik. Hazırda Kremlin apardığı hərbi-siyasi təcavüzə qarşı qəti, aydın və 

ardıcıl siyasi mövqe nümayiş etdirən dövlətlərlə qeyri-müəyyən və hibrid mövqe nümayiş 

etdirən dövlətlərin sırası və cəbhəsinin fərqlənməsinə ehtiyac var. Və təəssüflər olsun ki, 

bir çox siyasi rejimlər kimi hazırda Azərbaycan hakimiyyəti də ikinci növ mövqeyi nümayiş 

etdirir. Yuxarıda bəhs etdiyim kimi, beynəlxalq insan hüquqları öhdəliklərini gözardı 

etmək, Avropa Şurası və Avropa İttifaqı kimi qurumlarla yalnız texniki və iqtisadi xarakterli 

münasibətlərə üstünlük vermək məhz Kremlin demokratik dəyərlərə və institutlara qarşı 

mübarizəsilə razılaşmaq deməkdir. 

     Hazırda cərəyan edən siyasi repressiya dalğasının səciyyəvi cəhətlərinə gəldikdə, 

burada bəzi amilləri fərqləndirə bilərik. Birinci diqqət çəkən amil Azərbaycanda insan 

hüquqlarının pozulmasına etiraz edən beynəlxalq qurumların “qərəzli”,  “siyasi güclərin 

aləti”, “düşmən” elan olunaraq, bu cür qurumlarla əməkdaşlığın “anti-milli əməl” kimi 

təqdim olunması, bununla vətəndaş cəmiyyəti fəallarının guya ki, milli maraqlara “zərbə” 

vurduğunun təbliğidir. Bu cür populist və qaragüruh təbliğatın məqsədi siyasi repressiya 

qurbanlarına qara yaxmaq, onların fəaliyyətini və əməllərini etibarsızlaşdırmaqdır. 

Maraqlıdır ki, bu təbliğata hüquq-mühafizə orqanları ilə yanaşı hökümətyönlü media 

təmsilçiləri, millət vəkilləri və ictimai fəallar da cəlb olunurlar. Məsələn, hazırda ölkədə 

yerli özünüidarəetmə, əhalinin sosial rifahı, demokratik inkişafı və hüququn üstünlüyünün 

müdafiəsi ilə bağlı çağırışlar edən Avropa Şurası ardıcıl olaraq Azərbaycan hakimiyyətinin 

hücumlarına məruz qalır və qərəzli şəkildə tənqid olunur. Bəzi hallarda isə Avropa 

Şurasının üzvlüyündən çıxmaqla bağlı hədələyici bəyanatlar eşidirik. Uzun illər Avropa 

Şurasının rolunu, insan hüquqları sahəsində missiyasını araşdırmış biri kimi qeyd edim 

ki, AŞ-nin üzvlüyündən imtina ilə nə bu qurum, nə də Azərbaycan hakimiyyəti nəyisə 

itirəcək. Əksinə, bu baş verərsə, itirən Azərbaycan xalqı olacaq. Çünki Avropa Şurasına 

üzvlük Azərbaycan vətəndaşları üçün Avropaya mədəni inteqrasiya və ədalət 

mühakiməsi hüququnun müdafiəsi üzrə Avropa İnsan Hüquqları Məhkəməsinə müraciət 

imkanı, təhsil, akademik araşdırmalar və təcrübə mübadiləsi üzrə müxtəlif proqramlarda 

iştirak fürsətləri və nəhayət, Avropanın demokratik vətəndaşlıq və demokratik idarəçilik 

ənənələrinin ölkəmizdə təbliği deməkdir. Yuxarıda bəhs etdiyim imkanları bizim regionda 

mövcud olan heç bir beynəlxalq qurum Azərbaycan vətəndaşlarına yaratmadığından AŞ-

yə üzvlüyə milli maraqların müdafiəsi  müstəvisində yanaşmaq lazımdır. Eyni zamanda 

nəzərə alaq ki, Azərbaycan Avropa Şurası üzvləri arasında həm insan hüquqlarının 

müdafiəsi, həm siyasi islahatların miqyasına, həm də sosial-iqtisadi inkişafa görə ən aşağı 

yerlərdə gəlir. Məsələn, Azərbaycan Respublikası hazırda Avropa Şurasına üzv ölkələr 

arasında həm adambaşına düşən Ümumi Daxili Məhsul payına, həm milli gəlirin 

bölgüsünə, həm də korrupsiyaya qarşı mübarizə göstəricisi üzrə sonuncu yerlərdə 

qərarlaşıb. Eləcə də, AİHM qərarlarının icra olunmasına görə Azərbaycan AŞ-yə üzv 

ölkələr arasında ən aşağı statistikaya malik 3 ölkədən biridir. Ancaq bu cür zəif və aşağı 

göstəricilər Azərbaycan vətəndaşlarının nöqsanı deyil. Bu, Azərbaycan hökümətinin 

iqtisadi və siyasi fəaliyyətinin nəticəsidir. Ona görə də, AŞ-də üzvlüyü dayandırmaqla 

bağlı bəyanatlar əvəzinə AŞ standartlarına uyğun islahatlara, xüsusən də qanunun aliliyi, 

sosial rifah, demokratik azadlıqların müdafiəsi və yerli idarəçiliyin inkişafı istiqamətində 

tədbirlərə ehtiyac var.  

Nəhayət, gəlin görək, bizi milli maraqlardan uzaq, anti-milli mövqedə durmaqda 

ittiham edənlərdən milli mənafeyə münasibətdə əsas fərqimiz nədir?! 

 

      Bizim Milli İstiqlal ideyasına sədaqətimiz 

     Biz, Azərbaycan vətəndaşlarının hüquq və azadlıqları, o cümlədən seçki hüququ, 

siyasi həyatda sərbəst iştirakı və ifadə azadlığı uğrunda mübarizə aparmaqla xarici 

ölkələrdən təhlükəli dəyərləri ölkəmizə idxal etmiş olmuruq. Əksinə, 150 il əvvəl 

babalarımızın bizim coğrafiyada başladığı mədəni-siyasi aydınlanma hərəkatına 

sədaqətimizi nümayiş etdiririk. Unutmayaq ki, XIX əsrin ikinci yarısında  azərbaycanlı 

aydınların feodal özbaşınalığı və ənənələri, dini fundamentalizm və əyalət avamçılığı, 

savadsızlıq və yoxsulluğa qarşı başladığı ədəbi-mədəni tənqid siyasi aydınlanma 

prosesinə təkan verdi. Belə ki, Mirzə Fətəli Axundzadə, Həsən bəy Zərdabi, Cəlil 

Məmmədquluzadə, Ömər Faiq Nemanzadə, Məhəmməd ağa Şahtaxtinski, Mirzə Ələkbər 

Sabir, Sultan Məcid Qənizadə və Üzeyir Hacıbəyov kimi aydınların timsalında müasir  

Azərbaycan mədəni kimliyinin və mədəni elitasının formalaşması prosesi başladı, 

bununla da siyasi aydınlanma hərəkatına yol açıldı. Çox keçmədi ki, XX əsrin birinci 

yarısında Məhəmməd Əmin Rəsulzadə, Nəriman Nərimanov, Əlimərdan bəy 

Topçubaşov, Əhməd Ağaoğlu, Nəsib bəy Yusifbəyli, Fətəli xan Xoyski və başqa siyasi 

aydınların timsalında müasir Azərbaycan tarixinin ilk siyasi elitası formalaşdı. Və bu 

elitanın içərisindən çıxan cumhuriyyətçilərin mövqeyi üstünlük qazanaraq, ilk Azərbaycan 

Respublikasının - Xalq Cumhuriyyətinin qurulmasına vəsilə oldu. Yaşı bir əsrdən artıq 

olan milli istiqlal məfkurəsinin nə idi əsas qayəsi və hədəfləri?  

     Əfsuslar olsun ki, kiçik istisnalarla əksəriyyət bunu sadəcə olaraq Çar Rusiyasından 

ayrılıb müstəqil dövlət qurmaq kimi qavrayır və təbliğ edir. Əslində milli istiqlal ideyasının 

əsas qayəsi “Molla Nəsrəddin” jurnalının səhifələrində, Üzeyir Hacıbəyovun 

feleytonlarında, Məhəmməd Əmin Rəsulzadənin məqalələrində, Nəsib bəy Yusifbəyli və 

Əlimərdan bəy Topçubaşovun yazışmalarında, nəhayət Azərbaycan Xalq 

Cumhuriyyətinin yaranması haqqında İstiqlal Bəyannaməsində təqdim olunub.  

      Cumhuriyyətçilər 1918-1920-ci illərdə çağdaş Azərbaycan dövlətinin qurucuları 

qismində milli istiqlal ideyasını müdafiə edərkən, milli iradəyə söykənən dövlət 

idarəçiliyini, vətəndaşların azad və bərabər qaydada ictimai-siyasi həyatda iştirak 

haqqını, hər kəsin fikir və düşüncə azadlığını təbliğ edirdilər. Onlar mənsub olduqları 

mədəni-siyasi  aydınlanma ideyalarına uyğun şəkildə bir millətin istiqlalının azad və 

bərabər seçki nəticəsində formalaşan milli hökümətdə gördüklərini nümayiş etdirdilər. 

Onlar yüz illər boyu xanların, canişinlərin, çarların təbəəsi və rəiyyəti olmuş camaatın 

vətəndaşa çevrilməsini qarşısına məqsəd qoymuş idealistlər idi. Həmin idealistlərin lideri  

M.Ə.Rəsulzadə hələ 20-ci əsrin əvvəllərində yazırdı: “Bir millət, bir qövm o dövlət və 

ölkəni özünə əziz dost, vətən hesab edər ki, orada onun hüquqlarına, onun heysiyyatına 

toxunulmasın”. Həmin Rəsulzadə ömrünün sonlarına yaxın Ankaradan bəyan edirdi ki, 

Azərbaycanın müstəqilliyi bərpa olunduqdan sonra ilk vəzifə demokratik seçkilər yolu ilə 

milli hökümət qurmaq olmalıdır. Göründüyü kimi, Milli İstiqlal ideyası bir coğrafiyada 

sadəcə olaraq müstəqil dövlətin qurulması və ya bərpası deyil, həmin dövlətin respublika 

ideyası əsasında, yəni azad milli iradə - demokratik vətəndaşlıq prinsipləri çərçivəsində 

idarəçiliyini nəzərə tutur. 

 Məhz bu səbəbdən tarixə 28 May Milli İstiqlal Günü kimi düşən Azərbaycan Xalq 

Cumhuriyyətinin quruluş tarixini yalnız çağdaş və demokratik dövlətçiliyin deyil, 

Azərbaycanda müasir vətəndaşlığın başlanğıcı kimi qəbul etməliyik. Çünki  28 Maya 

qədər rəiyyət və ümmət adlanan toplum etnik və sosial mənsubiyyətdən asılı olmayaraq, 

yeni milli kimlik – azərbaycanlı, yeni siyasi kimlik – vətəndaşlıq mənsubiyyəti qazandı.  

Bütün bunları xatırladaraq, bir daha əmin etmək istərdim ki, Azərbaycan 

vətəndaşlarının hüquq və azadlıqları uğrunda mübarizə ideyası bizim ölkəmizə xaricdən 

ötürülməyib, bu bizim mədəni-siyasi yaddaşımızın oyanması ilə 1990-cı illərdə alovlanan 

və tədricən vüsət alan milli ideyamızın bir parçasıdır.  

 

 Vətəndaş hüquqlarının müdafiəsi vətənə siyasi sevgi bəsləməkdir! 

Mənim kimi onlarla insan 2000-ci illərdə vətəndaş hüquqları uğrunda mübarizəyə 

qoşulanda Milli İstiqlal mücadiləsinin tarixi simalarının fəaliyyəti ilə yanaşı başqa 

ölkələrdə, o cümlədən Türkiyə, Ukrayna, Gürcüstan, Polşa və Baltikyanı respublikalarda 

vətəndaş hüquq və azadlıqları uğrunda hərəkatları izləyərək öyrənməyə çalışmışıq. 

Ancaq üstündən 20 ildən artıq bir müddət keçəndən sonra şahid oluruq ki, Azərbaycan 

vətəndaşı siyasi hüquqlarına görə adı çəkilən bu ölkələrdən geridə qalır. Məsələn, 26 il 

əvvəl Avropa Şurasına bir çox keçmiş Sovet respublikası ilə birgə üzv olaraq, yerli 

səviyyəli idarəetmənin inkişafına dair öhdəlik götürmüşük. Ancaq Azərbaycan Avropa 

Şurasına üzv dövlətlər arasında yeganə respublikadır ki, onun paytaxtını şəhər əhalisinin 

seçdiyi bələdiyyə şurası və meri deyil, prezidentin təyin etdiyi yerli icra hakimiyyəti başçısı 

idarə edir. Yəni, Azərbaycan hakimiyyəti paytaxt Bakı da daxil olmaqla bütün şəhərlərdə 

sakinlərin özünüidarəsinə etimad etmir. Maraqlıdır ki, bu il Şəhərsalma üzrə Dünya 

Forumuna ev sahibi olan Bakıda əhalinin öz  şəhərinin planlanması, inzibati idarəçiliyi və 

şəhər iqtisadiyyatı ilə bağlı qərar vermədə hər hansı rolu yoxdur. Bu vətəndaşların siyasi 

həyatda iştirak hüququna kobud müdaxilədir! Eyni vəziyyət ölkənin bütün inzibati ərazi 

vahidləri və yaşayış məntəqələrində mövcuddur. Nəticədə insanlar idarəçiliyində söz 

sahibi olmadıqları kəndləri, qəsəbələri və şəhərləri tərk edirlər. Əgər azərbaycanlıların 

sosial-iqtisadi və siyasi hüquqlarına son 30 ildə kobud müdaxilələr olmasaydı, Naxçıvan, 

Lənkəran-Astara, Gəncə, Qazax-Tovuz və Mərkəzi Aran bölgələri bu qədər kütləvi şəkildə 

əhali köçünə məruz qalmazdı. Məsələn, son illər işğaldan azad olunmuş ərazilərdə tikinti-

quruculuq işləri və əhalinin bərpa olunan bölgələrə qayıdışı ilə bağlı proseslərin şahidi 

oluruq. Təbii ki, indi davam edən qayıdış prosesini sevinclə izləyərkən, bəzi 

çatışmazlıqları da qeyd etməliyik.  

      Birincisi, işğaldan azad olunmuş ərazilərdə  hələ də torpaqların pay bölgüsünün 

aparılmamasıdır. Xatırladım ki, 1996-cı ildə “Torpaq Məcəlləsi” qəbul olunarkən, keçid 

müddəalarına əsasən işğal altında olan ərazilərdə torpaqların pay bölgüsü və 

özəlləşdirmənin həmin ərazilər işğaldan azad olunduqdan sonra aparılacağı nəzərdə 

tutulurdu. Təəssüf ki, torpaqların məcburi köçkünlər arasında pay bölgüsü barədə 

indiyədək hansısa plan və ya tədbirlər barədə məlumata rast gəlməmişəm. 

     İkincisi isə işğaldan azad olunmuş ərazilərdən olan məcburi köçkünlər arasında 

bələdiyyə seçkilərinin keçirilməsi və Bələdiyyə Şuralarının formalaşması, bunun ardınca 

yerli icmaların yenidənqurma və quruculuq prosesinə birbaşa və fəal şəkildə cəlb 

olunmasıdır. Əfsus ki, indiyədək bu istiqamətdə də tədbirlər nəzərə çarpmır.   

     Biz həmçinin dərk etməliyik ki, siyasi repressiyalar ölkədə siyasi qorxu mühitini 

gücləndirir, bu isə ictimai məkanda görünməyi, yer almağı və təmsilçiliyi təhlükəli hala 

çevirir. İctimai məkanın indiki qaydada işğalı isə təkcə hazırkı nəsili deyil, gələcək nəsilləri 

də ictimai-siyasi fəallıqdan, yəni fəal vətəndaşlıq ənənəsindən uzaqlaşdırır, bunu 

arzuolunmaz və təhlükəli siyasi davranışa çevirir. Nəticədə vətəndaşların öz ölkələri ilə 

mədəni, siyasi və hüquqi bağları zədələnir. Vətəndaşlar tədricən inanmağa başlayırlar ki, 

onlar sözdə suveren hüquqlara malikdirlər, əslində isə cəmiyyətin və dövlətin 

idarəçiliyində, inkişafında haqq sahibi deyillər. Bu təhlükəli tendensiyanın nəticəsi isə 

siyasi özünütəcrid, ümidsizlik və siyasi etinasızlıqdır. Fransız mütəfəkkirlərdən 

Mönteskyö bu barədə iki əsr əvvəl yazırdı ki, Şərq despotizmi altında yaşayanların 

padşahın arzu və kaprizlərindən savayı nə qanunu, nə höküməti, nə uğuru,  nə də 

təhlükəsizliyi vardır, belə insanların vətəni yoxdur... 

     Bu acı mənzərənin davamı olaraq təəssüflə qeyd etməliyik ki, Azərbaycanda milli 

inkişafa, mədəni və iqtisadi tərəqqiyə ağır zərbə vuran hüquq pozuntulardan biri də 

vətəndaşların ifadə azadlığının kobud və kütləvi şəkildə boğulmasıdır. Hələ 100 il əvvəl 

M.Ə.Rəsulzadə ifadə azadlığının əhəmiyyəti ilə bağlı yazırdı ki, mətbuat azadlığına əl 

qaldırmaq insan azadlığına təcavüz etməkdir. Onun fikrincə, söz azadlığının qarşısını 

almaq insanın ağıl və təfəkkürünü əlindən alıb cansız alətə çevirmək deməkdir. Biz 

çağdaş Azərbaycanın ictimai-siyasi həyatına, mədəni-ədəbi mühiti və akademik 

mərkəzlərinin vəziyyətinə, inkişaf dinamikasına nəzər salanda bu fikrin nə qədər doğru 

olduğunu görürük. Məhz ifadə azadlığına davamlı təzyiqlər, siyasi senzura və siyasi qorxu 

mühiti şəraitində Azərbaycan ədəbi-mədəni mühiti hazırda durğunluq dövrünü yaşayır.  

        İfadə azadlığına təzyiqlərdən ən çox əziyyət çəkən isə müasir Azərbaycan dilidir. Bir 

neçə ay öncə dilimizin qorunması barədə bəzi telekanallarda silsilə verilişlər izlədim. 

Təəssüf ki, bu mövzuda danışanlar müasir Azərbaycan dilinin qorunması və inkişafı ilə 

bağlı əsas həqiqəti ya qəsdən, ya da bilməyərəkdən ifadə etmədilər. Əsl həqiqət isə çox 

acıdır. Hazırda müasir Azərbaycan dili ifadə azadlığına total hüquqi-siyasi nəzarət 

nəticəsində canlılığını və funksionallığını itirməkdədir. Buna dair bir nümunə verim. 

Dünyanın bütün seçkili demokratiyalarında hər dövlətin rəsmi dili həmin ölkədə siyasi 

münasibətlərdə və seçki yarışlarında əsas ünsiyyət vasitəsi kimi malik olduğu leksik 

zənginliyi təklif edir, bu dil vasitəsilə qarşıduran tərəflər bir-birini təftiş və tənqid edir, 

seçicilərin inam və etimadını qazanır. Azərbaycanda isə dilimizin bu funksiyası əlindən 

alınıb. Siyasət səhnəsində mövcud olan ictimai-siyasi xadimlərin  Azərbaycan dilinin 

incəliklərinə və zəngin leksikasına vaqif olmasının heç bir ictimai əhəmiyyəti yoxdur. 

Çünki bu dil bir ictimai-siyasi xadimə seçicilərin deyil, az sayda siyasi qərarvericinin 

marağını təmin etmək üçün gərəkdir. Məhz bunun nəticəsidir ki, son 30 ildə Azərbaycan 

dilində siyasi məddahlıq üslubu inkişaf edib, siyasi üslub süniləşərək, canlılığını itirib. 

Bununla bağlı bir acınacaqlı müşahidəmi də bölüşüm. Son illər Türkiyədə iki bələdiyyə 

seçkisindəki siyasi rəqabət və coşquya azərbaycanlıların marağı öz ölkəmizdə eyni 

dövrdə keçirilən parlament, prezident və bələdiyyə seçkilərindən daha yüksək olub. Təbii 

ki, bunun başlıca səbəbi Azərbaycanda bütün seçkilərin hələ də Sovet metodu ilə 

keçirilməsi, seçki mühitinin rəqabətli və maraqlı siyasi hadisəyə çevrilməməsidir. Ən 

acınacaqlısı budur ki, azərbaycanlı seçicilər nə prezident, nə parlament, nə də bələdiyyə 

seçkilərində yarışan namizədlər arasında qarşılıqlı müzakirələrə, debat və polemikalara 

şahid olmurlar. Bu cür tendensiya həm seçici fəallığına, həm də seçki prosesinə olan 

marağa mənfi təsir edir, bununla da seçkilər siyasi canlanmaya və ictimai hadisəyə 

çevrilmir. Məhz bu səbəblərdən hazırda Türkiyə türkcəsinin Azərbaycan türkcəsini həm 

məişətdə, həm də ictimai-siyasi həyatda sürətlə sıxışdırdığını görürük.   

Ölkədə ifadə azadlığına təzyiqlərə görə müstəqil medianın məhvi ilə yanaşı 

müstəqil teatr və musiqi birliklərinin, habelə yaradıcı qrupların mövcudluğu və inkişafı 

üçün mühit də yoxa çıxmağa başlayıb. Mədəni müxalifətçilikdən və yaradıcı adamların 

vətəndaş mövqeyi nümayiş etdirməsindən çəkinən hakim siyasi rejim son 15 ildə bütün 

müstəqil mədəni platforma və resursları nəzarətə götürdü. Nəticədə biz yaradıcı 

insanların, o cümlədən yazarlar və aydınların son illər 3 cür davranışına şahid olduq:  

1) Hakim siyasi rejimə loyallıq yolunun seçilməsi; 

2) Daxili mühacirətə çəkilmə; 

3) Ölkə xaricinə beyin köçünə qoşulma; 

Mədəni mühitdə cərəyan edən bu cür acınacaqlı transformasiya nəticəsində biz  keçmiş 

Sovet İttifaqı dövrünə  qayıtmışıq. Yenə də Sovet dövründə olduğu kimi yaradıcı insanlar 

ya hakim rejimə yaltaqlanmağa, ya da daxili mühacirətdə yaşayaraq şəxsi ləyaqətini 

qorumağa çalışır.  

      Əfsuslar olsun ki, mövcud mədəni durğunluq dövründə sənət adamları və yaradıcı 

insanlar həm maddi sıxıntılardan, həm də yaradıcı azadlıqlara təzyiqlərdən əziyyət 

çəkirlər. Maddi sıxıntıların səbəbi ölkədə azad biznes mühitinin boğulmasıdırsa, yaradıcı 

azadlıq üçün əsas çatışmazlıq ifadə azadlığına siyasi müdaxilədir. Və bu problemlərin hər 

birinin arxasında hakim siyasi rejimin siyasi və iqtisadi monopoliya istəyi dayanır. Bütün 

bunlara baxmayaraq, sənətə, ədəbiyyata və mədəniyyətə dövlətin xüsusi qayğısından 

bol-bol bəhs olunur, vaxtaşırı müxtəlif sənət adamlarına Sovet dövründəki kimi fəxri adlar 

verilir, prezident təqaüdləri ayırılır. Sonra isə bu sərəncamlar mədəniyyətə və sənətə 

müstəsna dövlət qayğısı kimi təbliğ edilir. Əslində isə yaradıcılıq mühitini həm maddi, həm 

siyasi, həm də inzibati qaydada boğaraq, mədəniyyətə dövlət qayğısından bəhs etmək 

müstəsna siyasi həyasızlıqdır! Belə siyasi mühitdə isə təbii ki, Azərbaycan dilində yüksək 

ədəbi-mədəni əsərlərin yaranması, alternativ mədəni cərəyanların ərsəyə gəlməsi və 

mədəni kimliyin müasirləşməsi mümkün deyil.  

     Ölkədə mövcud olan mədəni durğunluğun miqyasını müəyyən etmək üçün həbsdə 

olduğum 2 il 4 aylıq müddətdə müxtəlif telekanalların verilişlərini izləyərək, təhlil etməyə 

çalışdım. Bu kanallarda mədəniyyət xadimləri, sənət adamları, yaradıcı insanlarla bağlı 

yalnız tərif və qeybət var, mədəni tənqid yoxdur, həmçinin mədəni-ədəbi mühitin vəziyyəti, 

ölkədə yaradıcılıq imkanları ilə bağlı giley-güzar var, amma sistemli və əhatəli tənqid 

yoxdur. Vaxtaşırı bu verilişlərdə 90-cı illərin mədəni trendləri, inkişaf dinamikası barədə 

həsrət dolu nostalji fikirlərə rast gəlirik. Ancaq bunu vurğulayan şəxslər etiraf etməkdən 

çəkinirlər ki, 30 il əvvəlki mədəni və iqtisadi azadlıqlar hazırda çatışmır. Göründüyü kimi, 

azadlıq bütün sahələrdə inkişafın əsas mənbəyidir və hazırki mədəni durğunluğun da 

başlıca səbəbi məhz ifadə azadlığına təzyiqlərdir. Prussiya kralı II Fridrixdən soruşanda 

ki, siz incəsənət üçün nə etmisiniz? Cavabında bildirib ki, mən incəsənət üçün çox şey 

etmişəm - incəsənətə heç vaxt müdaxilə etməmişəm! Bəli, mədəniyyətə, incəsənətə, 

kinoya və ədəbiyyata müdaxilə olmasa, bu sahələr inkişaf edər və mövcud mədəni 

durğunluq da aradan qalxar.  

Əslində siyasi azadlıqların kütləvi və ardıcıl şəkildə pozulması cəmiyyətin bütün 

sahələrində inkişafa mənfi təsirlərini göstərir. Belə bir şəraitdə vətəndaşların sosial rifahı, 

şəxsi toxunulmazlığı, təhlükəsizliyi və fərdi maraqlarına təminat verən institutlar qurula 

bilməz. Necə ki, bizim ölkəmizdə belə institutlar mövcud deyil. Çünki ölkədə heç bir dövlət 

institutu demokratik qaydada idarə olunmur və heç biri ictimai nəzarətə açıq deyil. Bu isə 

ölkə Konstitutsiyasında təsbit olunan vətəndaş hüquq və azadlıqlarının illər boyu 

pozulmasının nəticəsidir. Bununla da Azərbaycan vətəndaşlarının konstitusion kimliyi 

zəifləyib, əvəzində siyasi korrupsiya sistemi güclənib. Siyasi korrupsiya prinsipləri 

üzərində idarə olunan dövlətin müasir siyasi ədəbiyyatda adı isə kleptokratik 

avtoritarizmdir.  

Maraqlıdır ki, son illər ölkədə gedən bürokratik dəyişiklikləri, Qərb ölkələrində ali 

təhsili almış və ingilis dilini bilən kadrların yüksək məmur vəzifələrinə gətirilməsini kadr 

islahatı və bürokratik yenilənmə kimi təqdim edirlər. Ancaq unudurlar ki, demokratik və 

səmərəli idarəçiliyi təmin etmək üçün yeni bürokratların Qərb təhsilli və ya ingilis dilli 

olması deyil, onların yeni bürokratik dəyərlərə sahib olması, demokratik idarəçilik 

prinsiplərini mənimsəyərək tətbiq etməsi vacibdir. Bizim ölkədə isə idarəçilik dəyərləri 

Sovet dövründə olduğu kimi qalıb – şəffaflıq, açıqlıq, inzibati münasibətlərdə plüralizm və 

vətəndaş mənafeyinin öncüllüyü hələ də aktual deyil. Belə olduqda isə mövcud avtoritar 

rejimin bürokratik aparatında transformasiyanı texnokratik kleptokratiyaya keçid 

adlandırmaq olar. Dünənə qədər qohumbazlıq, tayfaçılıq və regional mənsubiyyətə görə 

kadr bazası formalaşırdısa, indi bürokratik aparatda belə seçim kriteriyalarının tədricən 

dəyişildiyinə şahid oluruq. Ancaq dəyişməyən 2 cəhət var.  

Birincisi, dövlət qulluğunda çalışan məmurlara bu vəzifənin  vətəndaşa qulluq kimi 

deyil, bütün dövlət strukturlarında hakim siyasi qrupa sədaqət kimi aşılanmasıdır. 

 İkincisi isə dövlət qulluğunda çalışmağın hələ də maddi imtiyazlara əlçatanlıq, 

maddi rifahın yeganə təminat vasitəsi kimi qəbul olunmasıdır. Məhz bu səbəbdən də 

ölkədə əksər kommersiya qurumlarının arxasında dövlət məmurlarının adı çəkilir. Bu 

necə olur ki, ötən 30 ildə heç bir dövlət məmuru və ya vəzifəli şəxsin himayədarı olmayan 

iri şirkətlər, kommersiya qrupları meydana gəlmir? Niyə Estoniyada, Litvada, Ukraynada 

adi vətəndaş heç bir müdaxilə olmadan biznes fəaliyyəti qura, böyüdə və iri vergi 

ödəyicisinə çevrilə bilir, bizdə isə belə vergi ödəyiciləri mövcud deyil? Çünki ölkədə siyasi 

idarəçilik kimi iqtisadi idarəçilikdə də sərbəstlik və azadlıq yoxdur. Nəticədə traybal 

kleptokratiyadan texnokratik kleptokratiyaya keçidə çalışan siyasi rejimin siyasi-iqtisadi 

hegemonluğuna cavab verən yeni iqtisadi model yaranıb – planlı bazar iqtisadiyyatı! Bu 

cür planlı bazar iqtisadiyyatı isə yalnız siyasi və iqtisadi hüquqların boğulduğu ölkədə 

formalaşa bilər. Çünki, bir dövlətdə siyasi və iqtisadi cəhətdən hüquqsuz vəziyyətə düşən 

vətəndaşların qulluğunda durmalı məmurlar hüquqsuz vəziyyəti özləri üçün adi yaşayış 

normasına çevirərək, zaman keçdikcə vətəndaşların sahibi kimi davranmağa başlayırlar.  

 

 Siyasi qaranlıqdan çıxışın yolu siyasi aydınlanmadır! 

 



22 
 

     Hazırda ölkəmizdə hökm sürən siyasi qaranlığın aradan qalxması, vətəndaşların 

hüquq və azadlıqlarına bərabər və ədalətli şəkildə təminat verən, xalqın dövlət idarəçiliyi 

üzərində suverenliyinə əsaslanan demokratik respublikaya ehtiyac var. Bu siyasi hədəfə 

çatmağın yolu isə siyasi aydınlanmadan keçir.  

       Siyasi aydınlanma elə bir prosesdir ki, onun təbliğ etdiyi dəyərlərə siyasi, dini, milli, 

etnik, sosial və cinsi ayrı-seçkilik yaddır. Siyasi aydınlanmanın əsas dəyərləri azadlıq, 

ədalət və bərabərlik prinsipləri, əsas hədəfi isə bu ölkədə yaşayan və yaşayacaq 

vətəndaşların mənafeyi, sosial rifahı, şərəfli və ləyaqətli yaşamaq haqqına təminat verən 

demokratik respublikanın qurulmasıdır. Bu uzun, çətin və mürəkkəb prosesdir. Bu 

prosesdə iştirakın ən mühüm şərti vətənə siyasi sevgi bəsləməkdir. Bizim coğrafiyada 

150 il əvvəl siyasi aydınlanma hərəkatına başlayanların da ən mühüm keyfiyyəti öz 

yurddaşlarına siyasi sevgi nümayiş etdirməsi idi.  

       Siyasi sevginin əhəmiyyətini anlamağa çalışarkən unutmamalıyıq ki, bu ölkədə siyasi 

aydınlanmaya qarşı çıxanların əsas səciyyəvi keyfiyyəti də nifrət dolu olmaqlarıdır. Siyasi 

aydınlanma cərəyanları dünyanın bir çox ölkələrində, o cümlədən orta əsrlər 

Avropasında, Yaxın Şərqdə, Türkiyə və İranda hakim siyasi siniflər və mühafizəkar 

çevrənin daim müqaviməti ilə üzləşib. Bu müqavimət çarəsiz və aciz qalanda yerini nifrət 

alıb, yenilikçilərə qarşı isə siyasi repressiyalar başlayıb. Azərbaycan tarixi də bundan 

istisna deyil. Məsələn, Mirzə Cəlili Tiflisdə öldürmək üçün qatil tutan ruhanilər, Seyid Əzim 

Şirvanini Şamaxı məscidində ölümcül şəkildə döyən fanatiklər, 28 Aprel istilasının ardınca 

minlərlə yurddaşımızı qətl edən bolşeviklərlə indiki siyasi repressiya maşınının başında 

duranların nifrətinin mənbəyi eynidir – siyasi-iqtisadi imtiyazlarını itirmək qorxusu! Bu cür 

imtiyaz sahibləri qorxur ki, onların siyasi ağalığını, mənəvi tamahkarlığını və maddi 

acgözlüyünü ifşa edən, bunları əsassız və ədalətsiz sayan siyasi aydınlanma prosesi 

illərlə qurduqları hökmranlığı urvatsız edib çökdürəcək. Onlar siyasi aydınlanmanın əsas 

dəyərləri olan azadlıq və ədalət ideyalarının əhali qrupları arasında yayılmasından 

çəkinirlər. Çünki azadlıq və ədalətin bərqərar olduğu yerdə ağalığa yer yoxdur. Məhz 

buna görədir ki, hazırda sistemli və kütləvi şəkildə aparılan siyasi repressiyanın arxasında 

vətəndaş hüquq və azadlıqlarına qarşı siyasi nifrət dayanır. Ancaq vətəndaş hüquqlarına 

siyasi nifrət bəsləyənlər unudurlar ki, bu cür davranışla vətənə də siyasi nifrət bəsləyirlər. 

Çünki bu ölkədə doğulan hər bir vətəndaşın rifahı onun sahib olduğu azadlıqların 

miqyasından asılıdır. Əgər bizim vətəndaşların iqtisadi azadlıqları, siyasi və mülki 

hüquqları demokratik ölkələrdə olduğu səviyyədə qorunmursa, o zaman böyük əksəriyyət 

özünü xoşbəxt və təhlükəsiz hiss etməyəcək. Birdəfəlik anlamalıyıq ki, insanlar xoşbəxt 

yaşamaq haqqı ilə doğulurlar. Xoşbəxt və ləyaqətli yaşamaq haqqı insanın ən təbii və 

təməl haqqıdır. Amma bizim ölkədə sanki insanlar xoşbəxt yaşamağa hazırlıq üçün 

doğulur, müəyyən yaşa çatdıqdan sonra yaxşı və xoşbəxt yaşamaq üçün ölkəni tərk 

edirlər. Və maraqlıdır ki, hazırda ölkədən köç edən gənc nəslin üz tutduğu ölkələr əsasən 

azadlıqların bol olduğu ölkələrdir. Məncə burada qəribə heçnə yoxdur. Çünki azadlıq eşqi 

insanın təbiətindədir. M.Ə.Sabir demiş: 

 

Kim ki, insanı sevər, aşiqi-hürriyyət olur, 

Bəli, hürriyyət olan yerdə də insanlıq olur! 

 

     Sabirin 150 il əvvəl bizə tövsiyə etdiyi elə bir dəyərdir ki, əsrlər boyu bizim ölkəmizdə 

birgə yaşamış, bir-birinə ortaq mədəniyyət və ənənələrlə bağlanmış insan nəsilləri öz 

mövcudluğunu, vahid siyasi kimlik-vətəndaşlıq çərçivəsində, rifahını isə azad və ədalətli 

respublikada görə bilər. Bu dəyər üçün bu coğrafiyada təbiətin bəxş etdiyi sərvətlər – 

meşələr, çaylar, bulaqlar, göllər və tarlalar deyil, burada doğulan insanların həmin 

sərvətlərdən adil və bərabər qaydada faydalanmaq, xoşbəxt yaşayıb ömrünü ləyaqətlə 

başa vurmaq haqqı öndə gəlir. Qısası, siyasi aydınlanmanın bir ölkədə ilkin məqsədi 

vətəndaşların dövlət idarəçiliyi üzərində suveren hüquqlarına təminat, hüququn 

üstünlüyü, azad və ədalətli respublikadır.  

      Beləliklə, qəbul etməliyik ki, Azərbaycanda yeni siyasi aydınlanma prosesinin uğuru 

ölkə vətəndaşlarının özünün və başqalarının siyasi hüquq və azadlıqlarına hörmət, 

vətəndaş hüquqları naminə milli həmrəylik və siyasi ayrı-seçkiliyə barışmaz münasibətin 

formalaşması, milyonlarla vətəndaşın azadlıq və ədalət dəyərlərini mənimsəməsindən 

asılıdır. Bu baş verərsə, biz hazırda işğal altında olan ictimai məkanın tədricən azadlğa 

çıxmasına və ölkədə vətəndaş sülhünün qurulmasına şahid olarıq.  

     Nə qədər ki, ölkəmizdə ictimai məkan fərqli baxışlar və fəaliyyətlər üçün bağlıdır, siyasi 

repressiyalar dövlətin adi davranış formasıdır, vətəndaşların təməl siyasi azadlıqları 

boğulur, o zaman vətəndaş sülhündən, dövlət-vətəndaş münasibətlərində anlaşmadan 



24 
 

bəhs etmək gülünc və əsassızdır. Vətəndaş sülhünün əldə olunması üçün hakim siyasi 

sinif ilk növbədə siyasi nifrətini yenməli, özündə siyasi dözümlülük formalaşdırmalı və 

siyasi qorxusuna qalib gəlməlidir.  

     Həmin siyasi mərhələ yetişənədək ölkədə “siyasi hakimiyyət uğrunda mübarizə”, 

“iqtidar-müxalifət dialoqu”, “seçkilərdə iştirak” kimi mövzular həqiqi və gerçək əsaslara 

malik deyil. Bu cür mövzular həm Azərbaycan vətəndaşları, həm də beynəlxalq 

ictimaiyyəti çaşdırmağa və siyasi manipulyasiyaya yönəlib. Çünki ölkədə siyasi 

azadlıqlara təminatla bağlı heç bir hüquqi-siyasi mexanizm çalışmır və ictimai məkan 

bütün ölkəboyu işğal olunub. Belə bir şəraitdə vətəndaşları seçkilərdə iştiraka çağırmaq 

sadəlövhlük və ya macərapərəstlikdir. Seçkilərdən söhbət gedərkən, nəzərə almalıyıq ki, 

Azərbaycan hakimiyyəti ötən 25 ildə Avropa Şurası Venesiya Komissiyası və Nazirlər 

Komitəsinin, habelə ATƏT-in Demokratik Təsisatlar və İnsan Hüquqları Bürosunun 30-

dan artıq tövsiyyəsini icra etməyərək, seçki qanunvericiliyi və seçki sisteminin 

təkmilləşməsi ilə bağlı çağırışlara məhəl qoymayıb. Nəticə etibarilə ötən 25 ildə keçirilən 

bütün seçkilər keyfiyyətcə bir-birinin təkrarı olub və texniki səciyyə daşıyıb. Əslində isə 

bizim ötən 25 ildə, xüsusən də Avropa Şurasına üzv olduqdan sonra demokratiyaya keçid 

prosesini uğurla başlamış və qismən də tamamlamış bəzi Mərkəzi və Şərqi Avropa 

ölkələri kimi “qurucu” seçkilər keçirməyə ehtiyacımız olub. Qurucu seçkilər dedikdə isə ilk 

növbədə ölkədəki bütün maraqlı siyasi qruplar üçün rəqabət imkanlarının olduğu, media 

və vətəndaş cəmiyyəti qurumlarının sərbəst şəkildə cəlb edildiyi və seçicilərə öz 

iradələrini azad şəkildə ifadə imkanının yarandığı seçki mühitindən söhbət gedir. Belə bir 

seçki mühitinin əvvəlki seçkilərdən əsas fərqi budur ki, demokratik idarəçiliyə keçid və 

yeni siyasi sistemin inşası ilə bağlı qurucu hədəfə malikdir.  

Son 20 il ərzində əksər seçkiləri yaxından izləmiş və ya təhlil etmiş birisi kimi tam 

əminliklə bəyan edirəm ki, Azərbaycanda siyasi aydınlanma hərəkatı uğurlara rəvac verib, 

ölkədə qurucu seçkilər üçün siyasi mühit yaranmayanadək indiki qaydada keçiriləcək 

seçkilərin yerli və ya beynəlxalq qaydada müşahidəsi mövcud siyasi repressiyalara 

etinasızlığı artırmağa, belə bir siyasi mühitə legitimlik yaratmağa xidmət edir. Məhz bu 

səbəbdən də ölkəmizdə qurucu seçkilərin keçirilməsi üçün hüquqi-siyasi mühit 

formalaşmayanadək, Azərbaycanda beynəlxalq və yerli seçki müşahidəçiliyi fəaliyyəti 

mənim üçün qəbuledilməzdir. Çünki, ölkədə demokratik siyasi rejim quruculuğu üçün 

əlverişli siyasi mühit, yəni dövlət-vətəndaş münasibətlərində siyasi dialoq 

yaranmayanadək keçirilən heç bir seçki “qurucu” mahiyyətdə olmayacaq. Belə bir 

seçkinin baş tutması üçün ölkədə ən azı əsas siyasi azadlıqlara təzyiq və müdaxilələr 

dayanmalı, siyasi dözümlülük siyasi repressiyanı əvəz etməlidir. 

 

   Çalışın, ictimai yalanlara qoşulmayasınız! 

   İndi isə siyasi sifarişli həbsimin hələ də davam etdiyini nəzərə alaraq, ayrı düşdüyüm 

həmkarlarıma, həmfikirlərimə və qəlbi azadlıq alovu ilə alışıb-yanan gənclərə son sözümü 

çatdırmaq istərdim. 

    Vətəndaş hüquq və azadlıqları uğurunda mübarizə dünyanın əksər ölkələrində olduğu 

kimi Azərbaycanda da çətin, uzun və mürəkkəb bir prosesdir. Ötən 30 ilin təcrübəsi 

göstərdi ki, bu prosesdə iştiraka görə kimsə zamanını, kimsə qazancını, kimsə də canını 

itirir. Bu cür çətinlikləri nəzərə alaraq, mən bu mübarizədə iştirakı heç vaxt ictimai öhdəlik 

kimi təbliğ etməmişəm. Amma bu mübarizəyə fəal şəkildə qoşulmaq imkanı olmayanlar 

prosesə iki cür dəstək verə bilərlər. 

      Birincisi, öz fərdi hüquq və azadlıqlarını qorumaq yolu ilə başqalarına örnək olmaq, 

bununla da vətəndaş hüquq və azadlıqları uğrunda mübarizəyə töhfə vermək 

mümkündür.  

      İkincisi, ölkədə rəsmi siyasi prosesə çevrilən ictimai yalanlara şərik olmamaqla 

vətəndaş mövqeyi nümayiş etdirmək olar. Əgər şübhə etmədən, mübahisələndirmədən 

və təftiş etmədən bir vətəndaş ictimai yalanları təbliğ edirsə, o zaman o da bu ictimai 

bəlaya şərik olur. Çalışın, ictimai yalanlara qoşulub, öz vicdanınızı ləkələməyəsiniz! 

         Nəzərə almalıyıq ki, siyasi aydınlanmanın ən mühüm şərti siyasi həqiqətin aydınlığa 

çıxması və qorunmasıdır. Siyasi həqiqətlər gün işığına çıxdıqca və tərəfdarları artdıqca, 

siyasi aydınlanma bu gözəl vətənimizdə də addım-addım genişlənəcək və vətəndaşların 

siyasi iradəsi tədricən ölkəmizdə hakim iradəyə çevriləcək. Beləliklə, bizim milli istiqlal 

uğrunda mübarizəmiz vətənə siyasi sevginin güclənməsindən, siyasi həqiqətlərin 

aydınlığa çıxmasından və hər bir vətəndaşın öz hüquq və azadlıqlarını mənimsəyərək, 

müdafiəsindən keçir.  

Gəlin, unutmayaq ki, bizim insan haqlarına söykənən inancımız dəyişməyincə, adil 

və azad cəmiyyət arzumuz tükənməyincə, qurucu babalarımızın 150 il əvvəl yandırdığı 

aydınlıq işığı sönməyincə, vətəndaş hüquq və azadlıqları uğrunda mübarizədə 

məğlubiyyətimiz ötəridir. Bizim vətəndaş hüquqları uğurunda mübarizədə cari 

məğlubiyyətimiz isə bizə qalib gələn despotik rejimin əbədi utancı olaraq tarixə həkk 

olunacaq. Çünki tarixin bütün despotik rejimləri kimi indi ölkəmizdə vətəndaş haqları 

uğrunda hərəkata qalib gələnlər də əbədi nifrətə məhkumdurlar.  

Biz siyasi məhbuslara gəldikdə, çoxumuz bu mübarizəyə “insanlara hürriyyət, 

millətlərə istiqlal” şüarı ilə yola çıxmış adamlarıq. Fikrimizdə və əməlimizdə yalnız 

azadlığa, bərabərliyə və ədalətə sevgi olub. Amma sevgimiz bu ölkənin sərvətini talayan, 

insanların haqlarını istismar edərək, mövcud siyasi korrupsiya rejimini bəsləyənlərin 

nifrətinə məruz qalmağa davam edir. Onların nifrət dolu düşüncəsi bizim azadlıq və 

ədalətə susamış ruhumuzu sındırmaq üçün min bir bəhanələr uydurur, bu cür qondarma 

cinayət işləri ilə ömrümüzdən illər oğurlayaraq, mübarizəmizi zəiflətməyə çalışır. Burada 

qeyri-adi heç nə yoxdur - tarixin bütün geridə qalmış anti-insani və kleptokratik rejimləri 

öz nifrətini bu cür bəsləyir, bu cür mənfur əməlləri ilə sakitləşirlər. Bu, əslində ictimai 

xeyirlə ictimai şərin, ictimai həqiqətlə ictimai yalanın, siyasi aydınlıqla siyasi qaranlığın, 

siyasi sevgi ilə siyasi nifrətin  bəşəri və əbədi mübarizəsidir. Və onların  unutduğu əbədi 

bir düstur var – tarixin inkişaf meyarı insanoğlunun rifaha və kamilliyə can atmasıdır. Bu 

mübarizənin yekununda isə insanların ortaq mənafeyi qrup və sinif maraqlarına mütləq 

qalib gələcək! 

Sonda Adnan Yücelin dilindən səslənərək, dünyanın müxəlif ölkələrində siyasi 

məhbus həyatı yaşayan insanlara əzm və dəyanət arzulayıram: 

Sevgisiz və darmadağındı həyat, 

Bir inancın ucalığında tapdım səni, 

Bir mübarizənin gözəlliyində sevdim. 

Bitmədi, davam edir o mübarizə və davam edəcək, 

Yer üzü sevginin üzü olanadək! 

Saraylar, səltənətlər çökər, qan susar bir gün, zülm bitər. 

Bənövşələr də bitər məzarımızda, yasəmənlər də gülər.  

Bu günlərdən geriyə bir sabaha gedənlər qalar, 

Bir də sabahlar üçün dirənənlər... 

Ey “hər şey bitti” deyənlər, 



27 
 

Qorxunun süfrəsində yorğunluğunu yeyənlər! 

Nə çöllərdə dirənən çiçəklər, 

Nə şəhərlərdə böyüyən qəzəblər, 

Hələ “əlvida” demədilər. 

Bitmədi, davam edir o mübarizə və davam edəcək, 

Yer üzü sevginin üzü olanadək! 

 

 


